ZUZENDARIEKIN
[ XANGOAN

Espedizio guztiek dute espedizio-buru bat, taldea koordinatu, gastuak kontrolatu, espedizioaren izaera manten-
du eta arazo eta erronken aurrean bere onena ematen duena, egoera berrira egokituz eta espedizioa portu onera
eramanez. Pyrenaicak ehun urte hauetan espedizio-buru ezberdinak izan ditu. Zuzendari kargua, erredakzioko
kideen antzera, musutruk egiten den lan ixil eta ezezaguna da, bokazioz egindakoa eta bizitza pertsonalari den-
bora kentzen diona. Pyrenaicako zuzendari izatea zer den hobe ulertzeko, baita zuzendariaren zereginak hobe
ezagutzeko, bizirik jarraitzen duten Casimiro Bengoechea (1972-1979), Jesiis Polo (1979-1981), Antonio Ortega
(1981-2015), Luisa Alonso (2015-2022) eta Ivan Ruizekin (2022-2025) mendi-txango digitala egin dugu.

TESTUA

Xabi Mujika “Smithy"
Mendian betetzen dituen
ametsak smithyrenbloga.
com blogean, Pyrenaica
aldizkarian eta Berria
egunkarian partekatzea
gustuko du, beste men-
dizale batzuen ametsak
betetzeko lagungarri
izango delakoan. Pyre-
naica aldizkariaren erre-
dakzio taldeko kidea.

Motxilak presta-
tzen ari ginen bi-
tartean zuzendari
kargua zergatik
hartu zuten galde-
tu diegu, ez baita
erabaki makala
euskal mendizale-

tasunaren lekuko

izandakoaren eta izaten jarraitzen duen al-
dizkariaren zuzendari kargua hartzea. Guz-
tiek, arrazoi desberdinengatik kargua uztear

Antonio Ortega en el nacimiento del rio Mundo

zegoen zuzendariaren edo mendi-fede-
razioaren eskaerari baiezkoa eman ziotela
erantzun digute:

—Aldizkariaren aurreko zuzendaria, iku-
rrinak eta Andeetako Euskal Espedizioak
sortutako iskanbilek federazioa desegin
zuen arte, Josetxo Uria zen —hasi da Casi-
miro—. Lagun mina nuen eta dibulgazioa
gustatzen zitzaidanez, baiezkoa eman nuen.

—Nire kasuan erantzukizunagatik izan
zen —bota du Antoniok—. 1979an La So-
ciedad Montanera elkarteko presidentea

nintzen, eta baita Bilboko Mendizaleen
Elkarteko kide ere. Casimiro Bengoetxeak
Pyrenaicaren zuzendaritza utzi zuenean,
Jesus Polo Pyrenaicaren buru jartzea pro-
posatu nion Antxon Bandresi.

—Hala da —erantzun dio Jesusek—. Fe-
deraziotik planteatu zuten Casimirok Pyre-
naicako zuzendaritza utziko zuela eta Bil-
boko Mendizaleen Elkartea osatzen zuten
klubetako zuzendarien artean ni zuzendari
berria izatearen ideia mamitu zen, erronka
hori nire gain har nezan bultzatu arte.

Ivan Ruiz

—Horregatik —jarraitu du Antoniok—,
Jesusek Everesteko monografikoa argita-
ratu ondoren zuzendaritza utzi zuenean,
aldizkariaren buru jarri behar izan nuela
sentitu nuen.

—Nire kasuan emakumeek aldizkarian
duten parte-hartzea hobetzeko asmoz
hartu nuen zuzendaritza kargua —kontatu
digu Luisak—. Lehen aldia zen emakume
bat aldizkariko erabaki-postu nagusira
iristen zena. Ezin izan nuen aukera hori
pasatzen utzi.

—Eta Luisak kargua utzi zuenean, fede-
razioak bere tokia hartzeko proposatu zi-
dan —amaitu du lvanek—. Aldizkariarekiko
nuen konpromisoak baiezkoa ematera be-
hartzen ninduen, hainbat urtez egindako
lana borobiltzeko aukera baitzen.

Emakumeek aldizkarian
duten parte-hartzea
hobetzeko asmoz hartu
nuen zuzendaritza kargua

Aurreneko metro gozo eta lasai batzuen
ondoren, lehen aldapak iritsi dira gure ibi-
laldira eta horiekin batera lehen izerdiak
ere. Etaisuritako izerdi tantek gogora ekarri
dituzte zuzendariek aldizkariaren garai eta

testuinguru desberdinetan aurre egin be-

har izan zieten erronka eta zailtasunak.

—Gogoan dut lehen zenbakia egin ge-
nuenean ale bat aurreko harpidedunei zor
zitzaiela eta dohainik bidali geniela —kon-
tatu digu Casimirok—. Tolosako postetxera
joan eta zigilu bana itsatsi behar izan nuen,
mihiarekin, noski, eta zegokion kostua or-
daindu. Hasiera korapilatsua izan zen.

—Orduan aldizkariaren egoitza Donostian
zegoen —jarraitu du Jesusek— eta niri ego-
kitu zitzaidan Donostiako kudeaketa Bilbora
ekartzea, lokalak aurkitzea eta hori guztia
kudeatzeko talde bat sortzeari aurre egitea.

—Bai, zure erronka egoitza Bilbora ekar-
tzea izan zen eta nirea aldizkaria onbide-
ratzea izan zen, Gipuzkoatik defizit han-
diarekin jaso baikenuen —erantzun dio
Antoniok—. Gainera, orduan aldizkaria
eskuz egitetik prozesuak informatizatzera
pasatu genuen. 1982an erosi genuen lehe-
nengo ordenagailua, 600.000 pezetako
kostua izan zuena.

—Denok saiatu gara aldizkariari aire be-
i bat ematen —erantzun du Jesusek—.
Nire kasuan adibidez, pixkanaka forma-
tuari eta kolorearen sarrerari forma ema-
tenjoan ginen.

—Nik esaterako, emakumeen eta euska-
razko artikuluen parte-hartzea hobetzen

saiatu nintzen, eta komunikabide digita-
letan presentzia areagotzen —esan digu
Luisak—. Zailtasunik handiena aldizkarian,
gaur egungo mendi-jarduera eta sentsibi-
litate guztiei leku bat ematea izan da.

—Eta aldaketa asko batzuetan bertan
behera geratzen dira zure esku ez dauden
arazoengatik -erantzun dio lvanek—. Nire
kasuan, 2022ko lehengaien krisiari aurre
egitea izan zen unerik gogorrena. Zuzen-
daritzan hasi berria nintzen, eta prezioen
bapateko igoerak eta lehengaien faltak
aldizkariaren formatua aldatzera behar-
tu ninduten, aurrekontua ez gainditzeko.
Inprentaz aldatu behar izan genuen, baita
orrialde kopuru eta kalitatea murriztu ere.
Pena izan zen gauza politak egin nahi iza-
tea baina egoerak horretarako aukerarik
ematen ez duela ikustea.

—Gainera ez da erraza federatu guztien
sentsibilitateak asetzea eta federatuak
aldizkariarekin identifikatuak sentitzea —
esan du Luisak—. Kirol modalitate berriak
agertu dira eta komunikazio tresnak ere
aldatuz doaz.

—Baina gutxienez aldaketen aurrean
orokorrean irakurleen erreakzioa bikaina
izan da —gogoratu dio Jesusek irribarre
batekin—, baina, hala ere, kritika oso ga-
rratzak ere jaso izan ditugu.

—Eta horrek guztiak eragina dauka zure
bizitza pertsonalean, aldizkariaren errit-
mora moldatu behar delako —esan du Iva-
nek—. Aldizkarian modu batera edo bes-
tera parte hartzen duten guztiek ez dute
konpromezu berbera, eta epeak betetzen
ez direnean edo zerbaitek huts egiten due-
nean, 32.000 pertsona baino gehiago zain
dauden aldizkaria aurrera ateratzeak har-
tzen du lehentasuna, zure denbora pertso-
nalaren kalterako.

—Federazioa tartean sartzen ez bada
—erantzun dio Antoniok tristuraz—. Nire
zuzendaritzaren azken urteetan, federa-
zioarekin izandako borroken eraginez, al-
dizkaria desagertzeko arriskuarekin izan
zen, eta horrek behartu gintuen “Pyrenai-
ca ez itxi" kanpaina antolatzera eta klubak
Elgoibarren batzar batera deitzera. Batzar
horretan, izugarrizko babesa jaso genuen.

Aldapa gogorren ondoren gailurrera
iritsi gara, eta gailurrera iristeak sortutako
zoriontasunak, aldizkariaren ehun urteko

historia oparoan erronka eta arazoen gai-
netik arrakastak nagusi izan direla gogo-
rarazi die.

—Nire arrakastarik handiena aldizkaria
federatu guztiei iristea izan zen inongo
zalantzarik gabe —bota du Casimirok—.
Kargua hartu nuenean aldizkaria harpide-
dunei banatzen zitzaien bakarrik. Federa-
zioan borrokatu nuen aldizkaria federatu
guztientzat izan zedin, eta azkenean lor-
tu nuen. Lortu izan ez balitz, litekeena da
Pyrenaica ez irautea eta desagertu izana.

—Ni Everesti buruz egin genuen zenbaki
bereziarekin geratzen naiz —gogoratu du
Jesusek—. Durangoko azokan aurkezteko
aukeraizan genuen eta erabateko arrakas-
taizan zuen.

—Ni1984an antolatu genuen Mendi Jaia
datorkit gogora —erantzun digu Anto-
niok—. Mendi Jaiak jarduera ugari izan zi-
tuen, eta milaka pertsona bertaratu ziren.

—Ba nik aldizkariak lortutako aniztasuna
aipatuko nuke, bai artikulugile eta kolabora-
tzaile aldetik, baita gaien aldetik ere —esan
du lvanek.

—Horretarako erredakzio-taldeko kide
izateko eta Pyrenaicaren filosofia man-
tentzen jarraitzeko gazteak aurkitu behar
dira —erantzun dio Luisak—, berdinta-
sunaren, iraunkortasunaren eta XXI. men-
deko mendiarekiko errespetuaren balioe-
tara egokitutakoak.

—Hala da —erantzun dio lvanek—. Iraga-
nean batzuetan, artikuluak falta ziren eta
kolaboratzaileak bilatzea beharrezkoa egi-
ten zen; baina orain, gure irakurleek azke-
nik ulertu dute aldizkari hau denona dela
eta edonork parte har dezakeela.

—Eta hori dena dirurik kobratu gabe —
gogoratu dio Antoniok—, ez zuzendariak,
ez erredakzio-taldeak, ezta artikuluen egi-
leek ere, ez duelako inork sosik irabazten.

—Azken finean, arrakastarik handiena
Pyrenaica sasoi onean uztea izaten da —
amaitu du lvanek.

—Eta izpiritua bizirik mantentzea —
erantzun dio Antoniok.

Gure irakurleek
ulertu dute aldizkari
hau denona dela
eta edonork parte
har dezakeela

Ibilbidea guztiek izaten dute hasiera eta
amaiera bat, eta Pyrenaicako zuzendariei
ere iritsi zitzaien aldizkariari agur esateko
eguna. Zuzendari kargua uztearen arra-
zoiei buruz galdetu diegunean kopetilun
jarri dira batzuk, triste beste batzuk, ez
baita erraza izaten hainbeste maite izan
diozunari agur esatea.

Jesus Polo

—Uste dut aldizkariaren zuzendaritzak,
EMFren beste erantzukizun batzuk bezala,
txandakakoa izan beharko lukeela —esan
digu Luisak—. Beste pertsona batzuei le-
kukoa eman behar zaie, Pyrenaica ahalik eta
parte-hartzaileena eta askotarikoena izan
dadin. Funtsezkoa da bizirik iraun eta mendi
komunitate federatua ordezka dezan.

—Azken finean gauzek beren etapak di-
tuzte —esan du lvanek— eta etapa horiei

Jesus Polo

amaiera emateko momentua aukeratzen
jakin behar da, guztion onerako. Nekatuta
zaudenean jende berriari tokia utzi behar
zaio, haiek ideia eta indar berriak ekarriko
baitituzte, eta hori aldizkariarentzat gau-
za ona da.

—Eta nire ustez jarritako helburuak bete-
tzen dituzunean uztea da erabakirik jatorre-
na —erantzun dio Casimirok—. Nire kasuan,
aldizkaria federatu guztientzat izan zedin

lortu nuenean, lan ona egin nuela pentsatu
nuen, baita uzteko unea iritsi zela ere.

—Baina batzuetan beste egoera batzuek
bultzatzen zaituzte kargua uztera —eran-
tzun dio Antoniok—. Nik adibidez, 60 urte
betetzean zuzendaritza uztea pentsatu
nuen, azken urteak oso gogorrak izan bai-
tziren federazioarekin izandako borroken-
gatik. Hogeitahamar urtez Pyrenaicako
zuzendari gisa, Euskal Mendizale Federa-
zioko Zuzendaritza Batzordeko kide izan
nintzen. Harremana o0so ona eta arina izan
zen federazioarekin, baina azken urteetan
ez zen horrelakorik gertatu.

—Eta hori guztia eguneroko bizitzare-
kin ahal den moduan uztartuz —gogoratu
dio Jesusek—, bestela niri gertatutakoa
pasa daiteke, nire ardurekiko bateraezin-
tasunaren ondorioz utzi bainuen, batez ere
familiarekin, baina baita lanarekin ere.

Ibilaldiaren ondoren hamaiketakoa egin
dugu eta mahai inguruko solasaldiak sor-
tarazten duen konplizitatea aprobetxatuz
zuzendari bakoitzari Pyrenaica zer den
galdetu diogu. Hau da bakoitzetik jaso
dugun erantzuna:

*Casimiro: Niretzat aldizkaria seme bat
gehiago bezalakoa da eta ikusi dut eta
lagundu dut hazten eta sendotzen. Gaur
egun ere, ilusioz jasotzen dut etxean.

+Jesus: Bere garaian amets bat bezala
ikusten nuen, eta gaur egun poz handia
ematen dit jarraitzen duela eta, gainera,
sendotuta dagoela ikusteak.

* Antonio: Oso garrantzitsua den zerbait
bezala ikusten dut; izan ere, 36 urte eman
ditut Pyrenaican, nire bizitzaren erdia baino
gehiago, eta erretiratzeko unean 137 zenba-
kitan zuzenketak egin ditut, hau da, histo-
rian zehar argitaratutako guztien % 53tan.

*Luisa: Lehenik eta behin, Euskal Men-
dizale Federazioaren informazio organoa
da, 1926tik. Mende batez bere jarduerak
erregistratu ditu, gure inguruko eta mun-
du osoko mendiak ezagutaraziz eta belau-
naldiz belaunaldi balioak transmitituz. Gai-
nera, federatutako pertsona guztiek hiru
hilean behin jasotzen dutenez, Pyrenaica
kohesiorako eta euskal mendizaleen kolek-
tiboko kide sentitzeko tresna da. Azkenik,
artikulugileek, erredakzioak eta zuzen-
daritzak eskuzabaltasunez parte hartzen
dutenez, auzolana gure nortasun-ezau-




PYRENAICA

garrietako bat izaten bilakatu da, euskal
mendizaletasunaren kulturaren funtsezko
elementua.

elvan: Nire semea balitz bezala maite
dudan altxorra. Niretzat, Pyrenaica Euskal
Mendizale Federazioak duen gauzarik han-
diena da, euskal mendizaletasunaren his-
toria idatzia. Berari esker dakigu nondik ga-
tozen, eta zeintzuk diren gure baloreak. Eta
aldi berean, hainbat mendizale “arrunt’-en
ilusioa piztuta mantentzen laguntzen du,
haiek argitaratutako artikuluei esker be-
reziak direla sentiaraziz edo beste batzuen
artikuluen bidez proiektu berrietarako ideiak
emanez. Mendiarekiko maitasun eta jakinta-
suna transmititzeko tresnarik onena da.

Zuzendariei agur esan aurretik, kafe
bero bat hartzearekin batera Pyrenaicaren

b NN

Luisa Alonso en Jof de Sompdogna (Alpes Julianos de Italia)

etorkizunari eta etorkizunean izan ditzakeen
erronkei buruz galdetu diegu zuzendariei.
Denak bat datoz aldizkaria ildo beretik
mantentzean, mendiko kirol modalitate
desberdinei tarte bat eskainiz, aldizkaria
era altruista moduan argitaratzen jarraituz
eta boluntarioei ateak irekita mantenduz,
aldizkaria bizirik irauteko gai izango diren
pertsonak aurkitzea izango baita erronkarik
handienetako bat. Hau guztia aldizkariak
dituen kostuei modu eraginkorrean aurre
eginez egin beharko dela azpimarratu dute.

Aldizkaria digitalizatzearen aferak ez-
tabaidarako tartea eman du, aldekoak eta
kontrakoak dituelako. Jesusek aldizka-
riaren digitalizazioaren aldeko apustua
egiten du, arrisku handiak ekar ditzakeela
onartzen badu ere. Antonio ez da iritzi be-

rekoa eta bere ustez papera da aldizkaria
iraunarazteko modu bakarra, digitala dena
desagertzen delako eta paperak irauten
duelako. Iritzi berekoa da lvan, eta kos-
tuan oinarritutako datuak eman dizkigu.
Aldizkari bakoitzak bi euro baino gutxia-
goko kostua duela eta lanaren erdia bo-
luntarioek egiten dutela jakinarazi digu.
Ivanen hitzetan, azken ikerlan zientifikoek
diote gehiago kutsatzen dela aldizkari edo
liburu digital bat irakurtzean, paperean
irakurtzerakoan baino. Gainera, paperean
argitaratzeak, irakurmena errazteaz gain,
dokumentuak betirako gordetzea ahalbi-
detzen du; gure ondarearen geroa ziurta-
tuz. Sarean dagoena ordea, lehenago edo
beranduago bere handitasun eta iheskor-
tasunean galdu egiten da.

